
Annotatsiya. Bugungi davrda shiddat bilan rivojlanayotgan  ijtimoiy munosabatlarni tartibga 
soladigan koʻplab normativ-huquqiy hujjatlarning qabul qilinishi kuzatilmoqda, natijada huquqni 
qoʻllash jarayonida muayyan qiyinchiliklar yuzaga keladi. Bu esa, oʻz navbatida, qonunchilikni 
tizimlashtirishga boʻlgan ehtiyojning kuchayishiga olib keladi. Qonunchilikni tizimlashtirish maʼlum 
darajada obyektiv jarayon hisoblanadi. Uning inkorporatsiya, konsolidatsiya va kodifikatsiya kabi turlari 
mavjud boʻlib, ularning ichida kodekslashtirish alohida oʻrin tutadi. Maqolada bir qator olimlarning 
qonunchilikni tizimlashtirish masalasiga oid fikrlari keltirilgan va tahlil etilgan. Ayni paytda, muallifning 
fikricha, bugungi kunda milliy yuridik adabiyotlarda qonunchilikni tizimlashtirish va uning turlari, 
jumladan, kodekslashtirish hamda uning muhim shakli boʻlgan kodekslar haqidagi nazariy ishlanmalar 
kam realizatsiya qilinmoqda. Muallif maqolada Markaziy Osiyo mamlakatlari huquq tizimlaridagi 
kodekslashtirish jarayonini hamda uning umumiy va oʻziga xos jihatlarini aniq misollar yordamida 
tahlil etgan. Ushbu mamlakatlar huquq tizimi romano-german huquq oilasiga mansub boʻlib, mazkur 
jarayonda koʻplab umumiy jihatlar namoyon boʻladi. Bu umumiylik ijtimoiy munosabatlarni tartibga 
solish jarayonida, jumladan, sohalardagi huquqiy munosabatlarni tartibga solishga qaratilgan kodekslar 
tizimining oʻxshashligi va yaqinligi kabilarda koʻrinadi. Maqola yakunida tahlil etilgan mavzu yuzasidan 
tegishli xulosalar shakllantirilgan. 

Kalit soʻzlar: huquq, huquqiy tizim, romano-german huquq oilasi, anglo-sakson huquq oilasi, 
huquqiy tizimlar taʼsiri, normativ-huquqiy hujjat, qonunchilik, qonunchilikni tizimlashtirish, 
inkorporatsiya, konsolidatsiya, kodekslashtirish, kodeks. 

Аннотация. В сегодняшнюю эпоху бурного развития общественных отношений происходит 
принятие многочисленных нормативно-правовых актов, регулирующих эти отношения, 
и, как следствие, в процессе правоприменения возникают определённые трудности, что в 
свою очередь приводит к усилению необходимости систематизации законодательства. 
Систематизация законодательства в определённой степени является объективным 
процессом. Существуют такие её виды, как инкорпорация, консолидация и кодификация, и среди 
них кодификация занимает особое место. В статье представлены и проанализированы мнения 
ряда учёных по вопросу систематизации законодательства. Между тем, по мнению автора, 
сегодня теоретические разработки по систематизации законодательства и его видам, 
включая кодификацию, а также кодексов, являющихся его важной формой, в национальной 
юридической литературе реализованы мало. В статье автор на конкретных примерах 
проанализировал процесс кодификации в правовых системах стран Центральной Азии, а 
также её общие и специфические аспекты. Правовая система этих стран принадлежит к 
романо-германской правовой семье, и в этом процессе проявляется очень много общих черт. 
Эта общность находит выражение в процессе регулирования общественных отношений, 
в том числе в таких аспектах, как сходство и близость системы кодексов, направленных 
на регулирование правоотношений в отраслях. В конце статьи сформулированы 
соответствующие выводы по анализируемой теме.

Ключевые слова: право, правовая система, романо-германская правовая семья, 
англосаксонская правовая семья, влияние правовых систем, нормативно-правовой акт, 
законодательство, систематизация законодательства, инкорпорация, консолидация, 
кодификация, кодекс.

CODIFICATION PROCESS IN CENTRAL ASIAN COUNTRIES: 
SOME THEORETICAL AND LEGAL ISSUES

Axmedshaeva Mavlyuda Axatovna,
Professor of the Department of Theory of State and Law,

 Tashkent State University of Law, 
Doctor of Law

Abstract. In today’s era, the adoption of many legal documents regulating rapidly developing 
social relations is observed, as a result of which certain difficulties arise in the process of applying 
the law. This, in turn, leads to an increase in the need to systematize legislation. Legislation 
systematization is to some extent an objective process. There are such types as incorporation, 
consolidation, and codification, among which codification has a special place. The article presents 
and analyzes the opinions of a number of scientists on the issue of legal systematization. At the same 
time, in the author’s opinion, theoretical developments about the systematization of legislation 
and its types, including codification and codes, which are its important form, are not being realized 
in the national legal literature today. In the article, the author analyzed the process of codification 
in the legal systems of Central Asian countries and its general and specific aspects with the help of 
specific examples. The legal system of these countries belongs to the Romano-Germanic family of law, 
and this process shows many common aspects. This commonality is seen in the process of regulating 
social relations, including the similarity and closeness of the system of codes aimed at regulating legal 
relations in the fields. At the end of the article, appropriate conclusions are drawn on the analyzed 
topic.

Keywords: law, legal system, Roman-German legal family, Anglo-Saxon legal family, influence of 
legal systems, normative-legal document, legislation, systematization of legislation, incorporation, 
consolidation, codification, code.

Kirish 
Jahon huquq tizimi rivoji tendensiyalari 

koʻp omillarga bogʻliq holda kechadigan tabi-
iy jarayondir. Bugungi kunda ushbu omillar 
ichida jahon huquqiy tizimlarining biri-biri-
ga taʼsir etishi, oʻzaro harakatda boʻlishi kabi 
jihatlar muhim ahamiyat kasb etmoqda. Eng 
yirik hisoblangan roman-german va anglo-
sakson huquq oilalari oʻz mohiyatiga koʻra 
bir-biridan jiddiy farq qilishsa-da, keyingi 
paytlarda ularning ayrim xususiyatlari, belgi-
lari bir-biriga taʼsir etayotganini eʼtirof etish 
mumkin. Masalan, Yevropa Ittifoqiga aʼzo 
davlatlar huquq tizimlari oʻz mohiyati va pa-
rametrlariga koʻra asosan romano-german 
huquq oilasiga mansub boʻlsa-da, ayni paytda 
ular Yevropa Ittifoqi sudi qarorlariga rioya 
etadi. Koʻp olimlar bu qarorlarning maʼlum 
qismi oʻz mohiyatiga koʻra yoki boshqacha 
aytadigan boʻlsak, “de facto” pretsedent xa-
rakteriga ega ekanini taʼkidlashadi [1].

Shu nuqtayi nazardan olganda romano-
german huquq oilasiga mansub boʻlgan Mar-
kaziy Osiyo mamlakatlari huquq tizimi jahon, 
Yevropa va mintaqa huquqiy rivojlanishi 
taʼsiridan xoli emas, albatta. Bu davlatlar hu-
quqiy tizimlarida kechayotgan jarayonlarni 
tahlil etish, jarayondagi umumiy va oʻziga xos 
jihatlarni, rivojlanish tendensiyalarini aniq-
lash maʼlum darajada ilmiy-amaliy ahamiyat 
kasb etadi. 

Huquq nazariyasining taniqli vakili 
S.S. Alekseyev huquqiy izlanishlarning mil-
liy qobiq ichida chegaralanib qolishi zararli 
ekani haqida fikr yuritadi, shuningdek, olim-
ning: “Huquqiy bilimlarning maʼlum bir dav-
lat doirasida milliy cheklanganligi, uning sof 
milliy materiallar bilan chegaralanib qolishi, 
garchi u har bir huquqshunos uchun qancha-
lik muhim boʻlmasin, oxir-oqibatda chinakam 
fan boʻlgan yurisprudensiya uchun halokat-
li hisoblanadi”, – degan fikriga qoʻshilmay 
boʻlmaydi [2].

Romano-german huquq oilasining muhim 
belgilaridan biri sifatida masalaning yana bir 
tomoni unda anglo-sakson huquq oilasiga 

nisbatan kodekslashtirish jarayonining faolli-
gidir. Shu  bois Markaziy Osiyo davlatlarida-
gi qonunchilikni tizimlashtirishning muhim 
bir shakli sifatida kodekslashtirish jarayoni, 
uning qanday yangi tendensiyalar ostida ke-
chayotgani, qanday umumiy va oʻziga xos ji-
hatlarga egaligi masalasi muayyan ilmiy qizi-
qish uygʻotadi. 

Material va metodlar 
Maqolada tahlil va sintez, mantiqiy, ti-

zimli va tarixiy usullar kabi atrofdagi huqu-
qiy borliqni tushunishning umumiy ilmiy 
usullari, shuningdek, qiyosiy-huquqiy, ras-
miy-huquqiy hamda xususiy-huquqiy usullar 
qoʻllangan.

Tadqiqot natijalari
Hozirgi vaqtda ijtimoiy munosabatlarning 

shiddatli rivojlanishi ularni normativ tartibga 
solish jarayonini ham murakkablashtirmoq-
da. Boz ustiga, yangi murakkab ijtimoiy mu-
nosabatlarni tartibga solishga qaratilgan nor-
mativ-huquqiy hujjatlar majmui ham (massi-
vi) muntazam ravishda koʻpayib bormoqda. 
Bu esa, oʻz navbatida, qonun hujjatlarini ti-
zimlashtirishga boʻlgan ehtiyojni kuchaytiri-
shi tabiiydir. 

Qonunchilikni tizimlashtirishning ahami-
yati shundaki, u qonunchilik hujjatlarini bir 
tizimga solib, undan foydalanishni osonlash-
tirish barobarida, undagi kamchiliklar, ziddi-
yatlarni, boʻshliqlar va kolliziyalarni bartaraf 
etishga koʻmaklashadi. 

Qonunchilikni tizimlashtirish borasida yu-
ridik adabiyotlarda koʻplab fikrlar bildirilgan, 
darsliklarda esa tegishlicha taʼrif va tavsiflar 
berilgan. Biroq shunga qaramasdan, ilmiy 
adabiyotlarda “qonunchilikni tizimlashtirish” 
borasida yakdillikning yetarlicha emasligini 
koʻrishimiz mumkin. Jumladan, S.A. Komarov 
qonunchilikni izchil bir tizimga keltirishni 
unga tegishli oʻzgartirish va qoʻshimchalar 
kiritish orqali qarama-qarshiliklarni barta-
raf etishning hayotiy zarurati, deb tushunadi 
[3]. D.V. Chuxvichevning fikricha esa qonun 
hujjatlarini tizimlashtirish meʼyoriy-huquqiy 
hujjatlar tuzilmasini maʼlum bir tartibga so-

lishga qaratilgan chora-tadbirlar majmui sifa-
tida belgilanadi [4].

Fikrimizcha, qayd etilgan mualliflarning 
qonun hujjatlarini tizimlashtirish borasidagi 
qarashlari biroz tor. R.A.  Romashovning fik-
riga koʻra, qonunchilikni tizimlashtirish nor-
mativ-huquqiy hujjatlarni amalda qoʻllashni 
osonlashtirish, yuzaga kelishi mumkin 
boʻlgan qarama-qarshiliklar, noaniqliklar, 
boʻshliqlarni bartaraf etish, shu tariqa qonun-
chilik tizimini yaxlit takomillashtirish va tar-
tibga solish boʻyicha vakolatli subyektlarning 
maqsadli faoliyatidir. Shunday qilib, ushbu 
muallif qonunchilikni tizimlashtirish vazi-
falarini ham normativ-huquqiy hujjatlarni 
tartibga solishda, ham yuzaga kelishi mum-
kin boʻlgan kamchiliklarni bartaraf etishda 
koʻradi [5]. Yuqoridagi mualliflar fikrlaridagi 
umumiy jihat – qonunchilikni tizimlashtirish 
uni takomillashtirishga olib keladi, degan 
fikrdir.  

L.A. Morozovaning fikricha, qonun huj-
jatlarini tizimlashtirish, uni yagona tizimga 
keltirish, tartibga solish, birinchidan, kerakli 
normativ-huquqiy hujjatni tezda topish, unga 
oʻzgartirishlar, qoʻshimchalar kiritish yoki 
bekor qilish jarayonlarini kuzatish imkonini 
beradi; ikkinchidan, normativ materialdagi 
boʻshliqlar, ziddiyatlar va boshqa nomuvo-
fiqliklarni aniqlash; uchinchidan, amaldagi 
qonunchilik tizimini takomillashtirishda oʻz 
ifodasini topadi [6].

A.S. Pigolkin va A.N. Golovistikova haq-
li ravishda taʼkidlaganidek, qonunchilikni 
tizimlashtirish amaldagi huquq tizimini ri-
vojlantirish va uni tartibga solib borish-
ning doimiy shaklidir [7]. V.V. Gruzdevning 
taʼkidlashicha, qonun hujjatlarini tizimlash-
tirish – mavjud normativ-huquqiy hujjatlarni 
qayta ishlash, qayta guruhlash va toʻplamlar 
yoki yigʻma aktlar shaklida yaxlit tizimda taq-
dim etish orqali ularni maqsadli ravishda tar-
tibga solish va takomillashtirishdir [8].

Shunday qilib, yuqoridagi taʼriflardan 
“qonun hujjatlarini tizimlashtirish” uni yago-
na tizimga keltirish, tartibga solish va qonun 

hujjatlarini inventarizatsiya qilishga olib ke-
ladi, shu bilan birga, undagi kamchiliklar va 
ziddiyatlarni aniqlaydi, shu orqali qonunchi-
likni takomillashtirishga xizmat qiladi, degan 
xulosa kelib chiqadi.

Qonun hujjatlarini tizimlashtirishning 
muhim shakllaridan biri ularni kodekslash-
tirishdir. Shu oʻrinda taʼkidlash kerakki, yu-
ridik adabiyotlarda qonunchilikni tizimlash-
tirishning eng yuqori shakli sifatida kodeks-
lashtirishning oʻzi haqida ham, uning xususi-
yatlari, maqsadlari va boshqalar haqida ham 
umumiy, yakdil fikr mavjud, deyish qiyin [9].

Ayni paytda, ilmiy adabiyotlarda taʼkid-
langanidek, kodekslashtirish qonun hujjatla-
rini tizimlashtirishning bir turi sifatida qator 
xususiyatlarga ega:

– kodekslashtirish akti jamiyat hayotining 
muayyan sohasida amal qiluvchi hujjatlar 
orasida eng muhimi boʻlib, u tegishli huquq 
sohasi yoki institutining barcha normalari 
mohiyati va mazmunini belgilovchi umumiy 
tamoyillarni oʻz ichiga oladi;

– bunday akt munosabatlarning muhim va 
yetarlicha keng sohasini (mulk, mehnat, nikoh 
va oilaviy munosabatlar, jinoyatchilikka qar-
shi kurashish va boshqalar) tartibga soladi;

– kodekslashtirish hujjati yagona, oʻzaro 
uzviy bogʻliq hujjat boʻlib, u hayotda ham, ij-
timoiy amaliyotda ham sinovdan oʻtgan mav-
jud normalarni, shuningdek, ijtimoiy hayot 
dinamikasi va jamiyatning dolzarb ehtiyojlari 
bilan belgilanadigan yangi qoidalardan ibo-
rat;

– kodekslashtirish uzoq muddatga moʻl-
jallangan boʻlib, yanada barqaror normalarni 
yaratishni taʼminlaydi;

– kodekslashtirish normativ hujjatlar-
ning tizimliligini, ularning huquqiy birligi va 
izchilligini mustahkamlaydi. Kodekslashti-
rish hujjati odatda qonunchilikning maʼlum 
bir tarmogʻini yoki alohida institutini tashkil 
etuvchi oʻzaro bogʻliq normativ hujjatlar tizi-
mini oʻzida ifodalaydi;

– kodekslashtirish hujjati har doim katta 
hajmga va murakkab tuzilishga ega (qismlar, 

boʻlimlar, boblar va boshqa boʻlimlar) boʻladi. 
Bu meʼyoriy talablar tizimini yanada aniq qu-
rishni, shuningdek, foydalanish qulayligini 
taʼminlaydigan oʻziga xos yiriklashtirilgan qo-
nun hujjatlari jamlanmasidir [10].

Shuni taʼkidlash kerakki, kodekslashtirish 
qonun hujjatlarini tizimlashtirish shakli si-
fatida nafaqat qonun hujjatlari mazmuniga, 
balki uning shakliga ham taʼsir qiladi. Shu bi-
lan birga, T.Y. Xabriyevaning fikricha, qonun 
hujjatlarini kodekslashtirish huquqiy tartib-
ga solish mexanizmining normal ishlashini 
taʼminlash uchun zarur, lekin u maqsadga 
aylanishi kerak emas, balki huquqiy hujjatlar-
ning yaxlit, muvofiqlashtirilgan tizimini yara-
tish vositasi boʻlishi kerak [11]. 

Kodeks qonunchilikni tizimlashtirish-
ning ancha keng tarqalgan shakli boʻlib, qo-
nun hujjatlarining kodekslashtirilgan va yi-
rik jamlanma hujjati hisoblanadi. Binobarin, 
1804-yilda Fransiyada Napoleon Bonapart 
rahbarligida Fransiya Fuqarolik kodeksi qa-
bul qilingan vaqtdan beri bir necha asrlar 
oʻtgan boʻlishiga qaramay, kodeks oʻz ahami-
yatini yoʻqotmagan. Bu esa kodekslashtirish 
qonunchilikni tizimlashtirishning samarali 
shakli ekanini isbotlaydi [12]. 

Taniqli olim Y.A. Tixomirovning fikricha, 
kodeksni boshqa huquqiy hujjatlardan ajratib 
turadigan quyidagi xususiyatlari mavjud [13]: 

a) kodeks – normativ-huquqiy hujjatlar 
iyerarxiyasida yuqori oʻrinni egallagan qo-
nun;

b) kodeks – yagona tamoyillar asosida ij-
timoiy munosabatlarning muayyan sohasini 
tartibga soluvchi normativ-huquqiy hujjatlar 
jamlanmasi;

d) kodeks ijtimoiy munosabatlarning mu-
him va ancha keng sohasini tartibga soladi;

e) kodeks bir xil ijtimoiy munosabatlar-
ni huquqiy tartibga solishning mazmuni va 
usullariga sezilarli yangilik kiritadi;

f) kodeks tartibga solishning toʻliqligini 
taʼminlaydi va tartibga soluvchi normalar-
ning ichki birligi, yaxlitligi va izchilligi bilan 
tavsiflangan yirik birlashtirilgan hujjatdir;

g) kodeks qonunchilikni tartibga solish va 
mustahkamlashga xizmat qiladi.

Taniqli fransuz olimi Jon Luis Berjel 
taʼkidlaganidek, “Keng maʼnoda tushunadi-
gan boʻlsak, kodeks – muayyan masalaga oid 
qonunlar, hujjatlar yoki huquqiy qoidalar 
toʻplamidir. Aniqroq qilib aytadigan boʻlsak, 
bu bir toʻplamga jamlangan, bir nechta huqu-
qiy masalalardan biri boʻyicha koʻproq yoki 
kamroq qoidalar tizimini oʻz ichiga olgan qo-
nunlar yoki qoidalar toʻplamidir. Bu qonun-
chilikka tatbiq etiladigan “uslub ruhi” mahsu-
lidir” [14]. 

Kodekslashtirish va kodekslar haqida 
gap ketganda kodekslarning turlari ma-
salasi ham muayyan ilmiy-amaliy qiziqish 
uygʻotishi tabiiy. Agarda Fuqarolik, Jinoyat 
kodekslari anʼanaviy ravishda romano-ger-
man huquq oilasi huquqiy tizimlarida, shu 
jumladan, MDHda tarmoq (soha) kodekslari 
sifatida keng tarqalgan boʻlsa, Saylov, Sha-
harsozlik va Budjet kodekslari esa boshqa 
yoʻnalishga ega, yaʼni bular tematik tusga 
ega, deyish mumkin.

Yuqoridagi fikrlar mazmunidan koʻrinib 
turibdiki, qonun hujjatlarini tizimlashtirish u 
yoki bu shaklda amaldagi qonunchilikni tar-
tibga solish, takomillashtirish, boʻshliqlar, zid-
diyatlar va nomuvofiqliklarni bartaraf etish 
omili, vositasi sifatida maydonga chiqadi.

Tadqiqot natijalari tahlili
Ayni paytda Markaziy Osiyo, jumladan, 

Oʻzbekistonda milliy huquq tizimi ijtimoiy 
munosabatlarining murakkablashuvi va ra-
qamlashtirish tufayli jadal rivojlanmoqda. 
Bu esa, oʻz navbatida, ushbu munosabatlarni 
tartibga solishga qaratilgan koʻplab norma-
tiv-huquqiy hujjatlar qabul qilinishiga hamda 
ularni tizimlashtirish, jumladan, kodekslash-
tirish zaruratini keltirib chiqarmoqda. 

Shu oʻrinda Markaziy Osiyo davlatlarining 
rivojlanishida farqli jihatlardan koʻra ularni 
birlashtirishga xizmat qiluvchi umumiy ji-
hatlar koʻproq deyilsa, mubolagʻa boʻlmaydi. 
Bunga ushbu davlatlarning tarixiy rivojlani-
shi, dini, madaniyati, urf-odatlari, mentaliteti 



12.00.01 – DAVLAT VA HUQUQ NAZARIYASI VA TARIXI. 
HUQUQIY TA’LIMOTLAR TARIXI

16  2024-YIL 4-SON
VOLUME 4 /  ISSUE 4 / 2024

ISSN: 2181-1938YURISPRUDENSIYA

juda yaqinligi hamda ular joylashgan hudud 
asos boʻladi. Shu bilan birga, garchi bu dav-
latlar deyarli bir tarixiy davrda mustaqillikka 
erishgan va oʻz davlatchiligini rivojlantirishga 
kirishgan boʻlsa-da, bugungi kunda ularning 
rivoji, xususan, huquqiy rivojlanishida muay-
yan oʻziga xosliklar mavjud boʻlishi tabiiydir 
[15].

Markaziy Osiyo davlatlari huquqiy tizi-
midagi kodekslashtirish jarayoni haqida fikr 
yuritganda, aytish kerakki, huquqiy tizimi ro-
mano-german huquq oilasiga mansub davlat-
larda ushbu jarayon koʻplab umumiy jihatlar-
ga egaligini koʻrish mumkin. Bu umumiylik, 
ijtimoiy munosabatlarni tartibga solish, jum-
ladan, sohalardagi huquqiy munosabatlarni 
tartibga solishga qaratilgan kodekslar tizimi-
ning oʻxshashligi va yaqinligi kabilarda ham 
koʻrinadi. 

Markaziy Osiyo mamlakatlarining de-
yarli barchasida anʼanaviy tusdagi kodeks-
lar mavjudligini taʼkidlash kerak. Bunday 
kodekslar sirasiga dastlab, hamma davlat-
lar  huquq tizimida ham amalda boʻlgan, bir 
nomdagi va obyektlari oʻxshash kodekslarni 
kiritamiz. Bunday kodekslar sirasiga avvalo 
Fuqarolik, Fuqarolik protsessual, Jinoyat, Ji-
noyat-protsessual, Jinoyat-ijroiya, Maʼmuriy 
javobgarlik, Maʼmuriy protsessual, Mehnat, 
Oila, Uy-joy, Bojxona, Soliq, Yer, Havo, Bud-
jet, Saylov  [16] kodekslarini kiritishimiz 
mumkin. 

Taʼkidlash joizki, yuqorida qayd etilgan 
kodekslar nafaqat Markaziy Osiyo mamlakat-
larida, balki romano-german huquq oilasiga 
mansub barcha davlatlarda, jumladan, MDH 
mamlakatlarida ham amal qiladi. Qayd etil-
gan kodekslarning maʼlum qismi anglo-sak-
son huquq oilasiga mansub davlatlarda ham 
u yoki bu tarkibda mavjud.

Qayd etilgan kodekslarni tartibga sola-
digan munosabatlari mazmuniga qarab, ikki 
guruhga ajratish mumkin: bir huquq tarmogʻi 
(sohasi) doirasida amal qiladigan (yuqorida 
sanab oʻtilgan 16 nomdagi kodekslar) va mu-
ayyan munosabatlar turini tartibga soluvchi 

(Shaharsozlik, Budjet, Saylov kodekslari kabi) 
kodekslar. 

Ayni chogʻda kuzatishimizcha, Markaziy 
Osiyo davlatlari ichida Qirgʻiziston huquqiy 
tizimida kodekslashtirish jarayonlari mu-
ayyan oʻziga xoslikka ega. Binobarin, ushbu 
davlat huquqiy tizimida “Bolalar haqida”, 
“Nojoʻya harakatlar haqida”, “Huquqbuzar-
liklar haqida”gi kodeks, “Nosoliq (yoki soliq-
siz) daromadlar” haqidagi kodekslar borligini 
koʻrishimiz mumkin. Ushbu kodekslarning 
qabul qilinishiga obyektiv sabablar mavjud, 
albatta. 

Qirgʻiz Respublikasining nojoʻya harakat-
lar va huquqbuzarliklar haqidagi kodekslari 
va ularning qabul qilinishi qiziqish uygʻotadi. 
Binobarin, ushbu kodekslarning nomlanishi, 
ular tartibga soladigan munosabatlar va ular 
oʻrtasidagi nisbat masalasi oʻziga xosligini 
koʻrishimiz mumkin. Masalan, Nojoʻya hara-
katlar toʻgʻrisidagi kodeksni oladigan boʻlsak, 
dastlab yodimizga davlat va huquq nazariya-
sidan, qolaversa, jinoyat huquqi nazariyasidan 
olgan bilimlarimiz keladi. Zero, huquqbuzar-
liklar ikki guruhga, yaʼni jinoyat va nojoʻya ha-
rakatlarga boʻlinadi. Shunga asoslangan holda, 
ushbu kodeks barcha nojoʻya harakatlarni, 
yaʼni Jinoyat kodeksi bilan tartibga solinadigan 
jinoiy-huquqiy munosabatlardan boshqa hu-
quqbuzarliklarni, jumladan, maʼmuriy, fuqaro-
viy, intizomiy va boshqa nojoʻya harakatlarni 
tartibga soladi, degan xulosaga kelish mumkin. 
Bu holda “Huquqbuzarliklar  haqidagi kodeks-
ning predmeti qanday munosabatlarni tar-
tibga soladi?” degan savol tugʻilishi tabiiy. Ko-
dekslarning nomlanishi ham shunday savolni 
keltirib chiqaradi. Shu boisdan boʻlsa kerak, 
Qirgʻiz Respublikasining Nojoʻya harakatlar 
toʻgʻrisidagi kodeksi QRning 2021-yil 28-ok-
tabrdagi 126-sonli “Qirgʻiz Respublikasining 
Jinoyat kodeksi, Jinoyat-protsessual kodeksi, 
Huquqbuzarliklar toʻgʻrisidagi kodeksini kuch-
ga kiritish va Qirgʻiziston Respublikasining 
ayrim qonunchilik hujjatlariga oʻzgartirishlar 
kiritish toʻgʻrisida”gi qonuni bilan oʻz kuchini 
yoʻqotgan. 

Shu oʻrinda Huquqbuzarlik haqidagi ko-
deksning 14-moddasiga eʼtibor qaratsak. 
Unda taʼkidlanishicha, “agarda ushbu qilmish 
Qirgʻiziston Respublikasining Jinoyat kodek-
siga muvofiq javobgarlikka olib kelmasa, bu 
holda  qilmish uchun Huquqbuzarlik haqidagi 
kodeksda nazarda tutilgan javobgarlik vujud-
ga keladi” [17]. Bu joyda huquqbuzarlik bilan 
bogʻliq munosabatlarni tartibga soluvchi ko-
dekslarning predmeti oʻziga xos taqsimlanga-
nini koʻrishimiz mumkin. Mintaqaning qolgan 
davlatlarida huquqbuzarliklarga oid moddiy 
normalar asosan JK, MJtK va boshqa qonun 
hujjatlari orqali tartibga solinadi.

Bundan tashqari, Qirgʻiziston, Qozo-
gʻiston, Turkmaniston va Tojikistonda Oʻr-
mon va Suv kodekslarining mavjudligi ush-
bu mamlakatlarda oʻrmon hududlarining 
koʻpligi, suv masalasining murakkabligi bois 
hamda tegishli normativ-huquqiy hujjat-
larning koʻpayib ketgani ularni kodekslashti-
rish ehtiyojini keltirib chiqargan, degan xulo-
saga olib keladi [18]. 

Qirgʻizistonda Bolalar haqida kodeksning 
qabul qilinishi bu sohadagi huquq norma-
larini qoʻllash samaradorligini oshirish maq-
sadi bilan bir qatorda, mazkur davlatning bu 
masaladagi qonunchilikni tizimlashtirishga  
bergan eʼtibori ifodasi ham, deb eʼtirof etish 
mumkin.

Shu oʻrinda Markaziy Osiyo davlatlari 
huquq tizimlarida ayrim kodekslar borli-
gi, baʼzilarining nomlanishida oʻziga xoslik 
mavjudligini taʼkidlash mumkin. Masalan, 
Qozogʻistonda maʼmuriy protsessual mu-
nosabatlarni tartibga soladigan Maʼmuriy 
protsedura-protsessual kodeksi, Ijtimoiy 
kodeks (Turkmanistonda Aholining ijtimo-
iy himoyasi haqidagi kodeks), Tadbirkorlik 
kodeksi (Oʻzbekistonda shu nomdagi kodeks 
Qonunchilik palatasi tomonidan koʻrib chi-
qilmoqda), Ekologik kodeks, Xalq sogʻligʻi 
va sogʻliqni saqlash tizimi haqidagi kodeks 
(Oʻzbekistonda Ekologiya, Sogʻliqni saqlash 
kodekslarini qabul qilish rejalashtirilgan)lar 
amal qilmoqda.

Turkmanistondagi kodekslashtirish ja-
rayoni haqida fikr yuritadigan boʻlsak, unda 
Sanitariya kodeksi va Dengiz savdosi ko-
deksi mavjudligini koʻrishimiz mumkin. Sa-
nitariya kodeksi “aholining sanitar-epide-
miologik farovonligini, fuqarolarning maq-
bul atrof-muhitga boʻlgan va boshqa shu 
bilan bogʻliq huquq hamda qonuniy manfa-
atlarini  taʼminlashning huquqiy, iqtisodiy 
va ijtimoiy shart-sharoitlarini belgilaydi. 
Dengiz savdosi kodeksi esa mamlakatning 
hududi dengizga yaqinligi bilan tavsiflana-
di. Arbitraj-protsessual kodeksi ham amal 
qiladi.

Tojikistondagi kodekslar tizimiga eʼtibor 
qaratadigan boʻlsak, unda Avtomobil tran-
sporti, Sogʻliqni saqlash, Jinoiy jazolarni ijro 
etish kodekslari mavjudligini koʻramiz [19]. 
Shu oʻrinda huquq tizimi qonunchilik tizimi-
dan farq qilgan holda maʼlum darajada ob-
yektiv omillar taʼsiri ostida shakllanishini 
eʼtiborga olgan holda aytish mumkinki, ko-
dekslashtirish jarayoni ham obyektiv omillar 
taʼsiri ostida amalga oshiriladi. Biroq bu ja-
rayonga subyektiv omilning taʼsiri yoʻq, deb 
ham boʻlmaydi.

Shunga bogʻliq holda mintaqa davlatlari 
huquqiy tizimlarida kodekslashtirish jarayo-
nining istiqbollari masalasi muayyan ilmiy 
qiziqish uygʻotishi tabiiydir. Ayni chogʻda 
taʼkidlash joizki, Oʻzbekistonda hozirda Tad-
birkorlik, Ekologik, Axborot kodeksi, No-
davlat notijorat tashkilotlari toʻgʻrisidagi, 
Sogʻliqni saqlash toʻgʻrisidagi kodekslarning 
loyihalari ishlab chiqilmoqda, ayrimlari mu-
hokama bosqichida, masalan, Tadbirkor-
lik kodeksi joriy yilning 16-iyul kuni Parla-
mentning Qonunchilik palatasi tomonidan 
1-oʻqishda qabul qilindi [20]. 

Garchi mintaqa davlatlari huquqiy tizimi-
da bir xil, yaʼni anʼanaviy tarmoq va tematik 
kodekslar mavjud boʻlishi bilan birga, ularning 
ayrimlarida mamlakatning iqtisodiy, ijtimoiy 
rivojlanish, ayrim hollarda geografik hududi va 
tabiati bilan bogʻliq boʻlgan baʼzi kodekslarning 
qabul qilinganini koʻrishimiz mumkin. 

Xulosalar
Yuridik fanda, jumladan, milliy yuri-

dik fanda qonun hujjatlarini tizimlashti-
rish va uning inkorporatsiya, konsolidatsiya 
va kodekslashtirish kabi turlari yetarlicha 
oʻrganilmagan. Bu masalalar boʻyicha naza-
riy ishlanmalar kam, shu munosabat bilan 
qonunchilikni tizimlashtirish, uning shakllari 
huquqni qoʻllash jarayonidagi qanday amaliy 
ahamiyat kasb etishi borasidagi nazariy ma-
salalar boʻyicha ilmiy izlanishlarni chuqur-
lashtirish va kengaytirish zarurati  mavjud. 

Bugungi kunda milliy yuridik fanda yaxlit 
kodeks nazariyasi ishlab chiqilmagan. Bunga 
oid koʻplab masalalarga amaldagi qonunchi-
likda yoki milliy huquqiy doktrinada yetarli-
cha javob yoʻq. Masalan, kodeks qanday ma-
qomga egaligi, u qonunning bir turi sifatida 
normativ-huquqiy hujjatlar tizimida qanday 
oʻrin tutishi, uning qonun bilan oʻzaro yuridik 
kuchi nisbati qandayligi, qachon muayyan bir 
sohada kodeks yaratishga ehtiyoj tugʻilishi, 
xususan, bir sohadagi munosabatlarni tartib-
ga soluvchi qonunlar soni maʼlum bir raqam-
ni tashkil etish-etmasligi, kodeksning ichki 

strukturasiga oid umumiy talablar qandayligi 
haqidagi savollarga asoslangan javoblar ilmiy 
izlanishlarda aks etishi kerak. 

Mintaqa mamlakatlari huquqiy tizimla-
rida kodekslashtirish jarayonlari dinamik 
tarzda rivojlanmoqda, bir qancha kodeks lo-
yihalari ishlab chiqilmoqda, ayni paytda jami-
yatda ijtimoiy munosabatlar bir joyda toʻxtab 
qolmaydi, yangilari vujudga keladi. Shunga 
bogʻliq holda qator normativ-huquqiy huj-
jatlar qabul qilinishi zarurati paydo boʻladi, 
shu tariqa qonunchilik tizimi tobora koʻpayib 
boradi. Bu holat esa, oʻz navbatida, ularni 
qoʻllashda muayyan qiyinchiliklarni yuzaga 
keltiradi, takrorlanishlar, noaniqliklar pay-
do boʻladi va hokazo. Ushbu sohalardan biri 
turli darajadagi va yuridik kuchga ega boʻlgan 
koʻplab normativ-huquqiy hujjatlar bilan tar-
tibga solinadigan norma ijodkorligi jarayo-
nidir. Shu munosabat bilan sohadagi asosiy 
normativ-huquqiy hujjatlarni birlashtirib, ti-
zimlashtirib, Norma ijodkorligi toʻgʻrisidagi 
kodeks (yoki Huquq ijodkorligi toʻgʻrisidagi 
kodeks) loyihasini ishlab chiqishni zarur deb 
hisoblaymiz. 

